
Annotatsiya: Ushbu maqola O‘zbekiston Respublikasi Milliy banki misolida xalqaro moliyaviy hisobot standartlari (IFRS) 
asosida moliyaviy hisobot tuzish tartibini tahlil qilishga bag‘ishlangan. Tadqiqotning maqsadi – IFRS joriy etilishining bank 
buxgalteriyasi va moliyaviy axborot sifati, shaffoflik va boshqaruv samaradorligiga ta’sirini o‘rganishdir. Maqolada Milliy 
bankda IFRS asosida hisobot yuritishning bosqichlari, statistik ko‘rsatkichlar, mavjud muammolar va ularni bartaraf etish 
bo‘yicha tavsiyalar keltirilgan. Muallif o‘z yondashuvida Milliy bankning aniq moliyaviy tahlil natijalariga tayanadi. Ilmiy 
yangilik shundaki, maqolada IFRS amaliyoti bank misolida mahalliy kontekstda chuqur tahlil qilingan.

Kalit soʻzlar: xalqaro moliyaviy hisobot standartlari, IFRS, Milliy bank, buxgalteriya hisobi, moliyaviy tahlil, ECL, audit.

Abstract: This article examines the procedure of preparing financial statements under International Financial Reporting 
Standards (IFRS), using the National Bank of Uzbekistan as a case study. The research aims to assess the impact 
of IFRS adoption on accounting practices, financial transparency, and management efficiency. The paper outlines the 
implementation stages, provides statistical data, identifies key challenges, and proposes practical recommendations. The 
scientific novelty lies in the localized, in-depth analysis of IFRS application within a major national bank.

Key words: international financial reporting standards, IFRS, National Bank, accounting, financial transparency, audit, 
ECL.

Аннотация: В статье анализируется порядок подготовки финансовой отчетности по международным стандартам 
финансовой отчетности (IFRS) на примере Национального банка Узбекистана. Цель исследования – выявить 
влияние внедрения IFRS на бухгалтерский учет, прозрачность отчетности и эффективность управления. В статье 
представлены этапы внедрения стандартов, статистические данные, существующие проблемы и предложения по 
их устранению. Научная новизна заключается в комплексном анализе внедрения IFRS в условиях национальной 
банковской системы.

Ключевые слова: международные стандарты, IFRS, Национальный банк, бухгалтерский учет, финансовая 
отчетность, аудит, ECL.

K I R I S H
Jahon iqtisodiyoti tobora globallashib borayotgan bugungi sharoitda bank-moliya tizimi ishtirokchilari uchun 

xalqaro standartlarga asoslangan hisob yuritish va moliyaviy hisobotlarni taqdim etish dolzarb ahamiyat kasb 
etmoqda. Ayniqsa, banklar singari moliyaviy vositachilik bilan shug‘ullanuvchi subyektlar faoliyatida moliyaviy 
axborotning aniqligi, haqqoniyligi va taqqoslanuvchanligi investorlar, auditorlar, davlat nazorat organlari hamda 
boshqa manfaatdor tomonlar uchun nihoyatda muhimdir.

O‘zbekiston Respublikasining 2022–2026-yillarga mo‘ljallangan Yangi O‘zbekiston taraqqiyot strategiyasida 
iqtisodiyotning barcha tarmoqlarida, xususan, bank sektorida xalqaro standartlarni keng joriy etish bo‘yicha 
muhim vazifalar belgilangan. Shu munosabat bilan bank tizimida xalqaro moliyaviy hisobot standartlari (IFRS 
– International Financial Reporting Standards)ga o‘tish jarayoni bosqichma-bosqich amalga oshirilmoqda. Bu 
jarayon O‘zbekiston bank sektorining xalqaro moliyaviy maydondagi ishtirokini kengaytirish, xorijiy investorlar 
ishonchini mustahkamlash hamda reyting agentliklaridagi pozitsiyalarini yaxshilashga xizmat qilishi kutilmoqda.

Xalqaro moliyaviy hisobot standartlari – bu moliyaviy hisobotni tayyorlash va taqdim etish bo‘yicha yagona 
yondashuvni ta’minlaydigan qoidalar to‘plami bo‘lib, ular orqali turli mamlakatlarda joylashgan kompaniya va 
banklar faoliyatini solishtirish, ularni investitsiya jihatidan baholash imkoniyati tug‘iladi. Xalqaro buxgalteriya 
standartlari kengashi (IASB) tomonidan ishlab chiqiladigan va muntazam yangilanadigan ushbu standartlar 

orqali banklar o‘z moliyaviy ko‘rsatkichlarini yanada shaffof, haqqoniy va investorlar uchun tushunarli tarzda 
e’lon qiladilar.

O‘zbekiston Respublikasi Milliy banki – mamlakatdagi yirik va strategik ahamiyatga ega moliyaviy 
institutlardan biri sifatida – IFRS asosida hisobot yuritish jarayonida yetakchi tajriba maktabini shakllantirmoqda. 
Mazkur bankning moliyaviy hisobotni xalqaro standartlarga moslashtirish bo‘yicha amalga oshirgan tashkiliy-
texnik, metodologik hamda kadrlar tayyorlash bo‘yicha ishlari boshqa tijorat banklari uchun o‘rnak bo‘lib xizmat 
qilmoqda. Aynan Milliy bank misolida IFRS joriy etishning amaliy bosqichlari, bu jarayonda duch kelinayotgan 
muammolar, ularni bartaraf etish yo‘llari va kutilayotgan natijalar ilmiy asosda o‘rganilishi ushbu maqolaning 
asosiy maqsadidir.

Shu bois maqolada quyidagi masalalar atroflicha yoritiladi: xalqaro moliyaviy hisobot standartlarining 
mazmun-mohiyati va afzalliklari; Milliy bank tajribasida IFRS joriy etishning asosiy bosqichlari va uslublari; 
bank buxgalteriyasi va audit faoliyatida yuzaga kelayotgan muammolar hamda ularning yechimiga oid takliflar. 
Tadqiqot natijalari O‘zbekiston bank sektorida moliyaviy axborotni boshqarish sifatini oshirish, investitsion 
jozibadorlikni kuchaytirish va xalqaro moliyaviy integratsiyaga faol qo‘shilish imkoniyatlarini yaratishga xizmat 
qiladi.

M A V Z U G A  O I D  A D A B I Y O T L A R  S H A R H I
Xalqaro va mahalliy adabiyotlarda IFRSning ahamiyati va bank tizimidagi o‘rni keng yoritilgan. Deloitte 

(2022) [1], EY (2022) [2], PwC (2021) [3] kabi kompaniyalar o‘z tahlillarida banklarda IFRS 9, IFRS 13, IAS 1 
kabi standartlarning amaliy qo‘llanilishini muhim deb baholaydi. Ularning fikricha, bu standartlar orqali risklar 
aniqligi bilan baholanadi, aktivlar real qiymatda aks ettiriladi, moliyaviy axborotning tahlilchanligi ortadi. Mahalliy 
olimlardan Sh. Karimova (2022) [4], A. Islomov (2021) [5] O‘zbekiston bank tizimidagi IFRS joriy etilishi bilan 
bog‘liq qonunchilik va kadrlar muammolarini ko‘rsatgan. Ushbu maqola ilgari o‘rganilgan ishlardan farqli 
ravishda, bevosita Milliy bankda qo‘llanilgan amaliy tajribaga, statistik raqamlarga va tavsiyalarga asoslangan.

T A D Q I Q O T  M E T O D O L O G I YA S I
Tadqiqotda qator ilmiy metodlardan foydalanilgan: 1) qiyosiy tahlil – 2021 va 2022-yil ko‘rsatkichlari o‘zaro 

solishtirildi; 2) statistik tahlil – aktivlar hajmi, sof foyda, kredit portfeli va ECL zahiralari raqamlari asosida jadval 
va grafiklar tuzildi; 3) tizimli yondashuv – Milliy bankning IFRSga o‘tishdagi har bir bosqichi ketma-ketlikda tahlil 
qilindi; 4) tavsifiy metod – mavjud muammolar va ularning yechimlari ifodalandi. Bu yondashuvlar orqali bank 
amaliyotiga ilmiy asoslangan xulosa chiqarish imkoni yaratildi.

T A H L I L  V A  N A T I J A L A R
Milliy bankda xalqaro moliyaviy hisobot standartlari (IFRS) asosida hisobot yuritish amaliyoti 2023–2024-

yillar davomida sezilarli darajada rivojlanib, kengaytirildi. IFRS talablariga muvofiq amalga oshirilgan moliyaviy 
hisobot tuzish jarayoni bankning moliyaviy ko‘rsatkichlari va operatsion faoliyatida sezilarli o‘zgarishlarni 
yuzaga keltirdi. Xususan, IFRS 9 (moliyaviy asboblar), IFRS 13 (adolatli qiymatni baholash) va IAS 1 (moliyaviy 
hisobotni taqdim etish) standartlari asosiy o‘rin tutdi.

2023-yilda Milliy bankning umumiy aktivlari 95,7 trln so‘mni tashkil etib, bu ko‘rsatkich 2024-yilda 106,2 trln 
so‘mgacha o‘sdi. Aktivlarning 10,9 foizga oshishi bank aktivlarini samarali boshqarish va xalqaro standartlar 
asosidagi moliyaviy nazorat tizimining samaradorligini ko‘rsatmoqda. Sof foyda esa 2023-yilda 2,2 trln 
so‘mdan, 2024-yilda 2,7 trln so‘mgacha o‘sib, 22,7 foizlik o‘sishni qayd etdi. Ushbu natijalar bank faoliyatining 
rentabelligini oshirishda IFRS standartlarining ahamiyatini tasdiqlaydi.

Kredit portfeli dinamikasi ham sezilarli darajada yaxshilandi. Xususan, 2023-yilda kredit portfeli hajmi 
55 trln so‘m bo‘lib, 2024-yilda 63 trln so‘mgacha ko‘tarildi. Bu 14,5 foizlik o‘sishni anglatadi. Shu bilan birga, 
kredit risklarini boshqarish uchun ECL (Expected Credit Loss) modeli bo‘yicha shakllantirilgan zaxiralar hajmi 
2023-yilda 3,1 trln so‘mdan, 2024-yilda 3,6 trln so‘mgacha oshdi. Bu esa 16,1 foizga ko‘payishni ko‘rsatadi. 
Mazkur o‘zgarishlar bankning kredit siyosati risklarni boshqarishda IFRS metodologiyasidan samarali 
foydalanayotganidan dalolat beradi.

Bundan tashqari, mijozlar soni ham 2023-yilda 1,8 mln kishidan 2024-yilda 2,1 mln kishigacha ko‘paydi, bu 
esa bank xizmatlari sifatining oshgani va mijozlarning bankka ishonchining kuchayishini ifodalaydi. Bankning 
xalqaro moliyaviy bozor bilan aloqalarini rivojlantirish borasidagi faoliyati ham sezilarli yaxshilandi. Xalqaro 
kreditlar hajmi 2023-yildagi 850 mln AQSH dollaridan 2024-yilda 980 mln AQSH dollarigacha oshib, xalqaro 
moliyaviy aloqalarning samaradorligini ko‘rsatmoqda.

Yuqoridagi moliyaviy natijalar quyidagi jadvalda to‘liq aks ettirilgan (1-jadval):

Yil
Umumiy 

aktivlar (trln 
so‘m)

Sof foyda 
(trln so‘m)

Kredit 
portfeli 

(trln so‘m)

ECL zaxira 
(trln so‘m)

Mijozlar 
soni (ming) Xalqaro kreditlar hajmi (mln $)

2023 95.7 2,2 55 3,1 1800 850
2024 106.2 2,2 63 3,6 2100 980

Moliyaviy ko‘rsatkichlarning dinamikasini yanada aniqroq aks ettirish maqsadida quyidagi diagrammalar 
ishlab chiqilgan:

Natijalar shuni ko‘rsatmoqdaki, Milliy bank tomonidan xalqaro standartlarni qo‘llash moliyaviy barqarorlik 
va shaffoflikni oshirib, faoliyat samaradorligini va investorlarning ishonchini mustahkamlashga xizmat qilmoqda.

Milliy bank tajribasi shuni ko‘rsatadiki, xalqaro moliyaviy hisobot standartlari (IFRS ) asosida hisobot yuritish 
moliyaviy shaffoflik, axborotning aniqligi va xalqaro moliyaviy muassasalar bilan ishonchli aloqalarni o‘rnatish 
uchun samarali vosita hisoblanadi. Biroq, ushbu standartlarning bank amaliyotiga to‘liq joriy qilinishi jarayonida 
bir qator tizimli va amaliy muammolar ham yuzaga chiqdi. Bu muammolarni tahlil qilish va ularni bartaraf etish 
bo‘yicha aniq takliflarni ishlab chiqish bank sektori barqarorligini ta’minlashda muhim ahamiyatga ega.

Avvalo, salohiyatli kadrlarga bo‘lgan ehtiyoj eng asosiy muammolardan biri sifatida ko‘zga tashlanadi. IFRS 
standartlari yuqori darajadagi nazariy bilim va amaliy tajribani talab qiladi. Milliy bank xodimlari orasida xalqaro 
standartlar bo‘yicha malakali buxgalterlar va moliyaviy tahlilchilar yetarli darajada bo‘lmagani sababli, bank 
tomonidan xorijdan ekspertlar jalb etishga ehtiyoj tug‘ilgan. Bu esa, o‘z navbatida, qo‘shimcha xarajatlarga olib 
kelgan. Kadrlar malakasini oshirish bo‘yicha ichki treninglar va xalqaro sertifikatlash (masalan, ACCA, CPA) 
tizimining yo‘lga qo‘yilishi bu muammoni hal etishdagi eng muhim vosita bo‘lishi mumkin.

Ikkinchi muammo – dasturiy va texnologik vositalarning cheklanganligi. IFRS asosida hisobot yuritish 
uchun yuqori darajadagi avtomatlashtirilgan hisob-kitob tizimlari talab etiladi. Milliy bank "SAP for Banking" 
tizimini joriy qilgan bo‘lsa-da, ushbu tizimni mahalliylashtirish va yangilash jarayoni murakkablik tug‘dirdi. 
Bundan tashqari, har yili IFRS yangilanib boradi, bu esa bank tizimida doimiy yangilanishlarni talab qiladi. 
Hozirgi kunda mavjud moliyaviy dasturlar (masalan, 1C, Navision) to‘liq IFRSni qamrab olmaydi. Shu sababli, 
mahalliy ishlab chiqaruvchilar tomonidan xalqaro standartlarga moslashtirilgan buxgalteriya dasturlarini ishlab 
chiqish va amaliyotga joriy etish dolzarb masala hisoblanadi.

Shu bilan birga, moliyaviy hisobotlarning tashqi foydalanuvchilari – investorlar, auditorlar va reyting 
agentliklari uchun axborotning yetarli darajada ochiqligi va tushunarli formatda taqdim etilishi muhim ahamiyat 
kasb etmoqda. Bugungi kunda hisobot shakllari standartlashtirilgan bo‘lib, bu tahlil jarayonini osonlashtirishga 
xizmat qilmoqda. Endilikda ushbu hisobotlarda real qarorlar qabul qilishga yordam beradigan chuqurroq 
tafsilotlarni taqdim etish amaliyoti ham bosqichma-bosqich shakllanib bormoqda. Bu esa, moliyaviy axborotdan 
samarali foydalanish imkoniyatlarini kengaytirib, iqtisodiy qarorlar qabul qilishda ishonchni oshirmoqda.

Ushbu muammolarni bartaraf etish uchun quyidagi aniq takliflar ishlab chiqilishi mumkin:
1. IFRS yo‘nalishida kadrlar salohiyatini oshirish: Buxgalteriya va moliyaviy tahlil sohalarida faoliyat 

yuritayotgan mutaxassislar uchun xalqaro standartlar asosida treninglar, qisqa muddatli o‘quv kurslari va 
xalqaro akkreditatsiyaga ega bo‘lgan sertifikatlash dasturlarini yo‘lga qo‘yish zarur. Universitetlarda IFRSga oid 
maxsus fanlarni o‘quv rejalarga kiritish maqsadga muvofiq.

2. Texnologik infratuzilmani takomillashtirish: Maxsus “IFRS-Reporting Suite” kabi dasturiy ta’minotlar 
ishlab chiqilishi lozim. Bunda hisobot shakllari, avtomatik ECL hisoblash vositalari, valyuta risklarini aniqlovchi 
modullar integratsiyalangan bo‘lishi kerak. Mahalliy IT kompaniyalar bilan hamkorlikda ushbu yechimlarni 
yaratish orqali xorijiy dasturlarga bog‘liqlik kamaytiriladi.

3. Normativ-huquqiy muhitni moslashtirish: Moliya vazirligi, Markaziy bank va boshqa vakolatli organlar 
tomonidan milliy buxgalteriya standartlarini bosqichma-bosqich IFRS talablariga muvofiqlashtirish bo‘yicha 
maxsus komissiya tuzish lozim. Ushbu komissiya yordamida huquqiy kolliziyalar bartaraf etilishi mumkin.

4. Axborot ochiqligini kuchaytirish: Banklar o‘z moliyaviy hisobotlarini nafaqat yillik, balki choraklik kesimda 
ham e’lon qilishlari, sharhlar bilan ta’minlashlari va moliyaviy tahlillarni ommaga taqdim etishlari kerak. 
Investorlar uchun soddalashtirilgan tahliliy hisobot shakllari joriy etilishi samaradorlikni oshiradi.

5. Xalqaro tajriba almashinuvi: Banklararo mintaqaviy va xalqaro forumlarda ishtirok etish, boshqa 
davlatlar tajribasini o‘rganish, xalqaro ekspertlar bilan hamkorlik qilish orqali o‘z amaliyotlarini boyitish va 
moslashuvchanlikni oshirish mumkin.

Milliy bankda IFRS asosida moliyaviy hisobot yuritish bo‘yicha muhim qadamlar qo‘yilgan bo‘lsa-da, tizimni 
mukammal ishlashi uchun yuqorida keltirilgan muammolar tizimli ravishda bartaraf etilishi va taklif etilgan 
yo‘nalishlarda faol harakatlar amalga oshirilishi lozim.

X U L O S A  V A  T A K L I F L A R
Xulosa sifatida aytish mumkinki, Milliy bankda IFRS joriy etilishi hisob yuritishda shaffoflik, kredit 

risklarini baholashda aniqlik, boshqaruvda strategik yondashuvlar samaradorligini oshirgan. Muammo sifatida 
quyidagilar aniqlangan: malakali mutaxassislar yetishmasligi, texnologik infratuzilmaning cheklanganligi, 
milliy qonunchilik bilan nomuvofiqlik. Ularni bartaraf etish uchun: (1) xalqaro sertifikatli kadrlar tayyorlash, (2) 
IFRSga mos dasturiy ta’minotni mahalliylashtirish, (3) normativ hujjatlarni moslashtirish, (4) tajriba almashinuvi 
mexanizmlarini kengaytirish taklif qilinadi.

